
ᲐᲑᲡᲢᲠᲐᲥᲢᲘ

სტატია, პირადი კორესპონდენციის ანალიზზე დაყრდნობით, მეორე მსოფლიო 
ომის დროს საქართველოში ფრონტის ზურგში მყოფი ქალების გამოცდილე-
ბასა და როლებს, იმდროინდელი საბჭოთა სახელმწიფოს მიერ გატარებული 
გენდერული პოლიტიკის კონტექსტში მიმოიხილავს. მისი მიზანია, ქალთა 
ემანსიპაციის შესახებ საბჭოთა რიტორიკა, კრიტიკულად გადაიაზროს ომის 
პერიოდში წარმოებული პირადი მიმოწერის ანალიზის მეშვეობით. კვლევა ეყ-
რდნობა ციფრული ბიბლიოთეკის, „ივერიელის“ საარქივო ფონდს, „წერილები 
ფრონტიდან“, და გენდერული პერსპექტივიდან აანალიზებს მასში დაცულ წე-
რილებს. სტატია განკუთვნილია გენდერის მკვლევრებისთვის, ფემინისტი 
აქტივისტებისთვის, სტუდენტებისა და საბჭოთა კავშირში ქალთა უფლებრივი 
მდგომარეობით დაინტერესებული პირებისთვის. 

საკვანძო სიტყვები: 

•	 ქალთა უფლებები;

•	 მეორე მსოფლიო ომი;

•	 საბჭოთა კავშირი.

ფოტო გარეკანზე: ტიტე ჯაფარიძის წერილი ცოლს, ქიო კერესელიძეს, 1940 წ. 

კოლექცია „წერილები ფრონტიდან“, საქართველოს პარლამენტის ეროვნული 

ბიბლიოთეკა. პროექტი „მეორე მსოფლიო ომი ეპისტოლარულ ჟანრში“, 

პროექტის ავტორი: მაია სიმონიშვილი. 

ფოტოს მფლობელი: ლია ჯაფარიძე. 

http://dspace.nplg.gov.ge/handle/1234/173201

ᲨᲔᲡᲐᲕᲐᲚᲘ

ომი გენდერირებული გამოცდილებაა – ის სხვადასხვანაირად აისახება ქალე-
ბსა და კაცებზე. მისი მთავარი მოქმედი პირები ძირითადად კაცები არიან. 
ომის ქრონიკა იმახსოვრებს მათ სახელებს, ქმედებებს, ქალების მონაწილეობა 
კი, ომში და, პირიქით, ომის გავლენა ქალებზე – უხილავია. უხილავია მათი 
ადამიანური დანაკარგი, გადარჩენის სტრატეგიები და ამ პროცესის თანმ­
ხლები გრძნობა-განცდები. ომის ქრონიკა, რომლისთვისაც მთავარია მოვლე-
ნები – დრო, ადგილი, მოქმედი პირები – ადგილს არ ტოვებს ქალების გამოც-
დილებისთვის. პოლიტიკურ და სიმბოლურ ძალაუფლებას ომში ყოველთვის 
კაცები ფლობენ: ისინი წყვეტენ მის დაწყებასა და დასრულებას. ქალების 
პერსპექტივა კი ომის ქრონოლოგიური თხრობიდან ამოვარდნილია, როგორც 
არაგადამწყვეტი და დამატებითი. 

რატომ არის მნიშვნელოვანი, ვიკვლიოთ ქალების გამოცდილებები ომში? 
და არა მარტო იმ ქალებისა, რომლებიც იბრძოდნენ, პარტიზანები იყვნენ, ექი-
მები, ექთნები, ან სხვა ფორმით ჩართულნი საბრძოლო მოქმედებებში? რით 
შეიძლება იყოს საინტერესო „ზურგში“, იმავე „შიდა ფრონტზე“, დარჩენილი ქა-
ლების ომისდროინდელი გამოცდილება? მათი, ვის სახლთანაც ფრონტის ხაზი 
არ გადიოდა, აფეთქებებსა და სროლას უშუალოდ არ შესწრებია? 

საქმე ის არის, რომ ომი წარმოქმნის რეზონანსს ფრონტიდან დაშორებულ 
ისეთ ადგილებშიც, სადაც არ ისმის აფეთქებების ხმა, სადაც არ არის დაუ-
ყოვნებელი სიკვდილის საფრთხე. ის მაინც ირეკლება ადამიანებისა და, გან­
საკუთრებით, ქალების ცხოვრებაზე, რომლებიც, კაცების მობილიზაციის 
შემდეგ, რჩებიან უმრავლესობაში და იწყებენ ბრძოლას „მეორე ფრონტზე“ – 
საკუთარი თავისა და შინ დარჩენილი ოჯახის წევრების გადასარჩენად, გამო-
საკვებად, გასათბობად, თავშესაფრის საძებნელად, განათლების მისაცემად, 
თუ ავადმყოფობებისგან დასაცავად, შინაურ ცხოველებზე, მიწებზე, სახლზე 
საზრუნავად, ეკონომიკის შესანარჩუნებლად და ომში მყოფების დასახმარებ-
ლად, იმ პირობებში, როდესაც დეფიციტია წამლებზე, საკვებზე, ტრანსპორ­
ტზე, საწვავსა და ყველა სხვა სახის სიკეთეზე. ქალებში ამ დროს გაჩენილი 
გამოცდილება, განცდები და ფიქრები წარმოშობს განსჯის პროცესს ომზე 
დასაფიქრებლად, მის ხელახლა გასააზრებლად. მეორე, ე.წ. „შიდა ფრონტზე“ 
მყოფი ქალების თვალით დანახული ომის ანარეკლი ბადებს კითხვებს და შე-
აქვს დაბნეულობა პატრიოტულ ლოზუნგებში, ტოტალიტარული რეჟიმების 
ლიდერთა დაპირებებში, გმირობისა და თავგანწირვის, ღირსების დაცვის რი-
ტორიკაში. მაღალფარდოვანი ტერმინები დაჰყავს ერთი შეხედვით წვრილმან, 
ყოფით დეტალებამდე, როგორებიცაა სითბო, ზრუნვა, საკვები, სივრცითი სი-
ახლოვე, რაც, საბოლოო ჯამში, ადამიანების სიცოცხლისთვის აუცილებელი 
ელემენტებია.

ქალების პერსპექტივის შესწავლა, ერთგვარად, მათი გამოტოვებული ხმის 
დაბრუნებაა ომის ისტორიაში. ქალები, რომლებიც მოსახლეობის ნახევარს 

შეადგენენ და რომლებიც ომის შედეგებს იმკიან, არაპროპორციულად არიან 
გათვალისწინებული ომის შესახებ გადაწყვეტილების მიღებაში. როგორც მე-
ორე მსოფლიო ომში ქალების მონაწილეობის შესახებ კვლევები აჩვენებს, 
ემანსიპაციის სახელით მეორე მსოფლიო ომში მონაწილე ქალები მაინც ვერ 
ახერხებენ, შეცვალონ გენდერული უთანასწორობის ზოგადი სურათი. მათი 
წვლილის აღიარება მხოლოდ ხანმოკლე, დროებითი დაფასებით შემოიფარ­
გლება. ომის დასასრულს ისინი კვლავ თავიანთ გენდერულ როლებს უბრუ-
ნდებიან, რაც მათგან ძალაუფლების დათმობასა და პატრიარქალურ რეჟიმ-
თან მორგებას მოითხოვს. 

საბჭოთა კავშირის მხრიდან მეორე მსოფლიო ომში უამრავი ქალი მონა-
წილეობდა: ექიმები, ექთნები, მფრინავები, სნაიპერები, პარტიზანები, მძღო-
ლები და ა.შ., რაც შედარებით უკეთაა გამოკვლეული. საბჭოთა კავშირში 
ქალთა ემანსიპაციასთან დაკავშირებული რიტორიკის მიუხედავად, შინ და-
რჩენილი ქალების ყოველდღიური ცხოვრების შესწავლა გვეხმარება, უკეთ 
გავიაზროთ, თუ როგორი იყო ქვეყანაში გენდერული როლები სინამდვილეში. 
ისინი, ვინც ქარხნებში, ფაბრიკებსა და კოლმეურნეობებში მუშაობდნენ, პა-
რალელურად უვლიდნენ ოჯახს და ფრონტზე მყოფ ჯარისკაცებს ეხმარებოდ-
ნენ. შესაბამისად, ჩემი სტატიაც ორ ძირითად საკითხს ეთმობა: როგორ აისა-
ხებოდა შინ მყოფი ქალებისთვის მინიჭებული როლი მეორე მსოფლიო ომის 
დროს პირად კორესპონდენციაში და როგორი იყო სახელმწიფოს პოლიტიკა 
ამ ქალების მიმართ აღნიშნულ პერიოდში. განხილულია ქალების შინ შრომა, 
ფრონტზე მყოფ ჯარისკაცებზე ზრუნვა, სექსუალობისა და რეპროდუქციული 
ჯანმრთელობის საკითხები და სოციალური შემწეობის ეფექტიანობის საკით­
ხი. კვლევა ეყრდნობა მეორე მსოფლიო ომისდროინდელ ქართულ ოჯახებში 
ცოლ-ქმარს, დედა-შვილს, შეყვარებულებს, დანიშნულ წყვილებს, მეგობრებს 
შორის პირად კორესპონდენციას. წერილები ალტერნატიული წყაროა ომის 
ეპოქის შესასწავლად, იმ ფონზე, როდესაც თანდათან ძნელდება ომის მონა-
წილე/მომსწრე ქალების მოძიება და საბჭოთა ცენზურისგან დამოუკიდებელი 
წყაროების მოპოვება. პირადი მიმოწერის მეშვეობით ქალების ყოველდღი-
ური ცხოვრების ჩვენება, გვეხმარება, დავინახოთ მათი განსხვავება საბჭოთა 
გმირი დედის ხატისგან, რომლითაც გაჯერებული იყო მეორე მსოფლიო ომის 
ამსახველი ვიზუალური მასალა და მოწოდებები. 

ᲚᲘᲢᲔᲠᲐᲢᲣᲠᲘᲡ ᲛᲘᲛᲝᲮᲘᲚᲕᲐ

საბჭოთა სახელმწიფოს სათავეში ბოლშევიკების მოსვლის პირველ წლებში, 
ქალების მონაწილეობას პოლიტიკასა და გადაწყვეტილებების მიღების პრო-
ცესში, შედარებით მეტი ყურადღება ეთმობოდა. არსებობდა ქალთა უფლებ-
რივი მდგომარეობის გაუმჯობესებაზე მომუშავე ქალთა განყოფილებები. 
გარდა პოლიტიკური ჩართულობისა, საუბრობდნენ დასაქმებაზე, რეპროდუქ-
ციულ ჯანმრთელობასა და ოჯახური მოვალეობებისგან მათ გათავისუფლე-
ბაზე. საშინაო შრომის საჯარო სფეროში გასატანად იხსნებოდა საერთო სასა-
დილოები, სამრეცხაოები და ბავშვზე ზრუნვის დაწესებულებები (გოლდმანი, 
1993). გამარტივდა განქორწინების პროცედურა და 1920 წელს ლეგალური 
გახდა აბორტი (დევიდი, 1974).

ოცდაათიანი წლების მოახლოებასთან ერთად, გამოჩნდა, რომ კომუ-
ნისტური პარტიის მიზანი არ ყოფილა ქალების რეალური გათავისუფლება. 
გათავისუფლების იდეა იმაში მდგომარეობდა, რომ ქალებს მხარი დაეჭირათ 
კომუნისტური პარტიის მისწრაფებებისთვის და როგორც სამუშაო ძალა, 
ჩაბმულიყვნენ ხუთწლიანი ეკონომიკური გეგმების შესრულებაში (გოლდმანი, 
1993). გეგმებს, რომლებიც სწრაფ ინდუსტრიალიზაციას ისახავდა მიზნად, 
როგორც პარტიის ლიდერები აცხადებდნენ, ქალების გარეშე ვერ განახორცი-
ელებდნენ (ცეტკინი, 1934). 

1930-იანი წლების მეორე ნახევრიდან, მეორე მსოფლიო ომის სამზადისი 
დაიწყო. ქალების საკითხმა უკანა პლანზე გადაიწია, რადგან მიიჩნევდნენ, 
რომ ამ დროისთვის ემანსიპაცია უკვე მიღწეული იყო. 1936 წლის კონსტიტუ-
ციით, საბჭოთა კავშირში ქალებისა და კაცების უფლებები გათანაბრებულად 
გამოცხადდა (მარკვიკი, 2018). ქალთა ორგანიზაციები გაუქმდა, თუმცა მმა-
რთველ რგოლებში კაცები დომინირებდნენ (გოლდმანი, 1993). 

სიუზენ კონზე სტატიაში, „ქალების შრომა და ემანსიპაცია საბჭოთა კავ-
შირში – ქალები სტალინის ეპოქაში“, განიხილავს იმ საკითხს, თუ რამდენად 
შეუწყო ხელი მეორე მსოფლიო ომში ქალების მონაწილეობამ მათ ემანსიპა-
ციას. მისი არგუმენტებია, რომ ქალების მონაწილეობა საბჭოთა კავშირის 
ეკონომიკაში ომამდე დიდი ხნით ადრე დაიწყო და ეს მონაწილეობა გამოწვე-
ული იყო არა ქალთა ემანსიპაციით, არამედ, სწრაფი ინდუსტრიალიზაციის 
პირობებში, მუშახელის ნაკლებობით. ამას ადასტურებს ის, რომ ომის დროს 
მუშახელის მასობრივი მობილიზაციისას, ქალების პროფესიული გადამზა-
დების კუთხით ან მათი შრომითი პირობების გასაუმჯობესებლად, არსებითი 
ნაბიჯები არ გადადგმულა. ქალების დასაქმების მაჩვენებელი ინდუსტრიაში 
ომის შემდეგაც იზრდებოდა, თუმცა ეს გამოწვეული იყო მათი უკიდურესი გა-
ჭირვებითა და აუცილებლობით, ემუშავათ მძიმე პირობებში, დაბალანაზღაუ-
რებად პოზიციებზე ფაბრიკებსა და ქარხნებში (კონზე, 2001). 

წარმოებებში ქალების შრომას ამყარებდა საბჭოთა პროპაგანდაც. მოწო-
დებები ქალებს პატრიოტული მოტივით არწმუნებდა, რომ ქარხნებში ომში 

წასული ოჯახის წევრი კაცების ადგილები დაეკავებინათ. პროპაგანდა, გმირი 
დედის ხატის შექმნით, ქალებს რეპროდუქციისკენაც მოუწოდებდა. თუმცა, 
ბავშვის გაჩენისა და აღზრდისთვის საჭირო პირობები, არ არსებობდა. ქა-
ლებს საკვების, საცხოვრებლისა და ჯანდაცვის სიმწირის ფონზე უხდებოდათ 
სახლს გარეთ მუშაობა, მინიმუმამდე იყო დაყვანილი დეკრეტული შვებულე-
ბის შესაძლებლობები და ბავშვთა მოვლის დაწესებულებები (კონზე, 2001). 
ეს ფაქტები კიდევ ერთხელ ადასტურებს იმას, რომ ქალები არა ემანსიპაციის, 
არამედ გარდაუვალი საჭიროებისა და პროპაგანდის გავლენით მონაწილეობ-
დნენ ომის სასარგებლოდ ეკონომიკის წარმოებაში. 

სიუზენ კონზეს მსგავსად, რომელიც ომის გავლენას იკვლევს ემანსიპაცი-
აზე, როჯერ მარკვიკი ინტერესდება, თუ როგორი იყო საბჭოთა სახელმწიფოს 
დამოკიდებულება ქალების მიმართ ამავე ომის დროს. რა პოლიტიკას ატა-
რებდა სტალინი ომში წასული და შინ დარჩენილი ქალების მიმართ; რამდენად 
იყო ეს პოლიტიკა ემანსიპატორული. ავტორი მიმოიხილავს ქალების როლს 
საომარ მოქმედებებში, მათ ჩართულობას ინდუსტრიასა და შინ, საოჯახო 
შრომაში. 

მარკვიკი ასკვნის, რომ თანასწორობის შესახებ საბჭოთა რიტორიკის მი-
უხედავად, წითელი არმია მზად არ აღმოჩნდა, სამხედრო წვრთნაგავლილი 
ქალები თავის რიგებში მიეღო: „სტალინის 30-იანი წლების თაობის გონებაში 
ჩაბეჭდილი მოლოდინის მიუხედავად, რომ ქალებს ზუსტად ისე შეუძლიათ 
ბრძოლა როგორც კაცებს, მათი შეიარაღებულ ძალებში მისვლა არც სასურ­
ველი ყოფილა და არც ფართოდ მიღებული“ (მარკვიკი, 2018). პარტიის ლი-
დერები ქალებს არწმუნებდნენ, რომ მათი მთავარი მოვალეობა შინ, წარმო-
ებაში, სოფლის მეურნეობასა და ოჯახებში დარჩენა იყო, რათა ომში წასული 
კაცები ამ საქმეებისგან გაეთავისუფლებინათ. მოგვიანებით, წითელ არმიას 
ადამიანური რესურსი შემოაკლდა და პარტია იძულებული გახდა, ბრძოლაში 
ქალებიც ჩაერთო. ისინი, ძირითადად, საზოგადოებისთვის მისაღები ფორ-
მით – ექიმებისა და ექთნების სახით მონაწილეობდნენ (სამედიცინო პერსო-
ნალის უმრავლესობა და ექთნების სრული შემადგენლობა ქალები იყვნენ). 
მართალია, ომში ბევრი პარტიზანი, მძღოლი, მფრინავი, სნაიპერი და სხვა 
ქალი იყო, თუმცა, უკან დაბრუნების შემდეგ, საზოგადოებამ ისინი არ მიიღო. 
ფრონტზე მიმავალმა ქალებმა იცოდნენ, რომ იქ „კიდევ ერთი ბრძოლა მოუ-
წევდათ: კაცების მხრიდან უპატივცემულობის, სექსუალური შევიწროებისა და 
ძალადობის წინააღმდეგ“ (მარკვიკი, 2018). შინ დაბრუნებული ქალები მთელი 
ცხოვრება მალავდნენ ომის გამოცდილებას. კაცებისგან განსხვავებით, მათ არ 
დახვდათ შესაბამისი სამუშაო ადგილები და გამარჯვების მოპოვებაში მათი 
წვლილი გაბათილდა (მარკვიკი, 2018).

რაც შეეხება „შიდა ფრონტს“, სტალინის საოჯახო პოლიტიკა (family policy) 
პირდაპირ ეწინააღმდეგებოდა მარქსისტულ და ადრეულ ბოლშევიკურ პო-
ლიტიკას. თუ ბოლშევიკები ოჯახური ვალდებულებებისაგან ქალების გათა-
ვისუფლებას მოითხოვდნენ, სტალინი ქალებს აქტიურად მოუწოდებდა, რომ 
დედები გამხდარიყვნენ (მარკვიკი, 2018). ამის მიუხედავად, სახელმწიფოში 
ომით დაზარალებული ოჯახების, დედებისა და ჩვილების დასახმარებლად, 
ფაქტობრივად, არანაირი ეფექტიანი ნაბიჯი არ გადადგმულა. პირიქით, ომის 
დროს, როცა მუშახელის უმრავლესობას ქალები შეადგენდნენ, გაიზარდა სა-
მუშაო დღეების რაოდენობა, შემცირდა დასაქმებულთა მინიმალური ასაკი 

და 14 წელს გაუტოლდა. ამით ახალგაზრდა ქალებსა და გოგოებს განათლე-
ბის მიღებაც შეეზღუდათ. დედობასა და ოჯახზე ორიენტირებული რიტორი-
კის მიუხედავად, ომის დროს იზრდებოდა დედათა და ახალშობილთა სიკვდი-
ლიანობა, აბორტისა და განქორწინებების რიცხვი. პატრიარქალური ოჯახები 
სულ უფრო ხშირად გადადიოდა ქალების ხელმძღვანელობის ქვეშ (მარკვიკი, 
2018). თუმცა, ეს ხდებოდა არა ემანსიპაციის, არამედ სამმაგი ტვირთის ხარ-
ჯზე: წარმოებაში/სოფლის მეურნეობაში მუშაობის გარდა, ქალებს ოჯახი შიმ-
შილისა და სიცივისგან უნდა გადაერჩინათ და, ამავე დროს, ფრონტსაც უნდა 
დახმარებოდნენ.

მეორე მსოფლიო ომის დაწყების შემდეგ, სხვადასხვა რანგით, საქართვე-
ლოდან თექვსმეტი ათასი ქალი წავიდა ფრონტზე (ჯანელიძე, 2017). თუმცა, 
ნაკლებად არის შესწავლილი, თუ როგორ ცხოვრობდნენ საქართველოში ის 
ქალები, რომლებსაც, ფრონტის სიშორის გამო, საომარი მოქმედებები უშუა-
ლოდ არ შეხებია. ცნობილია მხოლოდ ის, რომ იმ დროს მსუბუქ მრეწველო-
ბაში დასაქმებულთა დიდ ნაწილს სწორედ ქალები შეადგენდნენ. ეს საწარ­
მოები ომის დაწყებიდან სამხედრო ტანსაცმლისა და საკვების წარმოებაზე 
გადავიდა. კაცების ომში გაწვევის შემდეგ კოლმეურნეობებში მუშახელის 
ნაკლებობა ქალებმა, მათ შორის, ასაკოვანმა ქალებმა და მცირეწლოვნებმა, 
შეავსეს. შინ დარჩენილებმა შეძლეს ტანსაცმლით, ფეხსაცმლითა და ფულით 
სამხედროების დახმარება, მაგრამ წარმოებისა და სასოფლო-სამეურნეო 
სავარგულების შემცირებამ სურსათის დეფიციტი გამოიწვია (სურგულაძე & 
სურგულაძე, 1991). 

ᲡᲐᲙᲕᲚᲔᲕᲘ ᲛᲐᲡᲐᲚᲐ ᲓᲐ 
ᲛᲔᲗᲝᲓᲔᲑᲘ

კვლევის მასალად გამოყენებულია მეორე მსოფლიო ომისდროინდელი კო-
რესპონდენცია, რომელიც ციფრული ბიბლიოთეკის, „ივერიელის“ ვებგვერ­
დზეა გამოქვეყნებული. კერძოდ, საარქივო ფონდი „წერილები ფრონტიდან“, 
რომელიც 891 დოკუმენტს აერთიანებს. ეს არის, ძირითადად, კაცების წერი-
ლები, რომლებსაც 1939-1946 წლებში ჯარიდან და ომიდან საქართველოში 
გზავნიდნენ. 

კვლევის ფოკუსიდან გამომდინარე, რომელიც გულისხმობს მეორე მსოფ­
ლიო ომის პერიოდში საქართველოში მშვიდობიან მოსახლეობას შორის მყოფი 
ქალების გენდერული როლების კვლევას, კორესპონდენციიდან შეირჩა მხო-
ლოდ ის წერილები, რომლებიც 1939-1945 წლებითაა დათარიღებული. კო-
ლექციიდან გამოირიცხა ღია ბარათები, დეპეშები, კონვერტები, ლექსები, მო-
გონებები, 1939 წლამდე პერიოდით დათარიღებული წერილები. დარჩენილი 
მასალიდან შეირჩა მხოლოდ ის ნიმუშები, რომელთა ადრესატებიც მთლიანად 
ან ნაწილობრივ იყვნენ ქალები; ასევე, ის წერილები, რომელთა ადრესატე-
ბიც იყვნენ კაცები, მაგრამ ქალებს ეხებოდა და მნიშვნელოვან ინფორმაციას 
იძლეოდა საკვლევ თემასთან დაკავშირებით. კოლექციაში მხოლოდ რამდე-
ნიმე წერილი იყო ქალისა (ფრონტზე მყოფებისთვის გაგზავნილი). ჯამში, სა-
მასზე მეტი წერილი გაანალიზდა.

წერილების ადრესატები უმეტესად ცოლები იყვნენ, ზოგჯერ – შვილები, 
დები, მშობლები. იმ შემთხვევაში, როდესაც ადრესატები მშობლები იყვნენ, 
ავტორი აკეთებდა შესავალს, სადაც მოიკითხავდა ორივე მშობელს, მაგრამ 
შემდეგ საუბარს განაგრძობდა დედასთან, იქნებოდა ეს მოკითხვა, თხოვნა, 
თუ სხვ. შესაბამისად, ამ კვლევის სუბიექტები იყვნენ მეორე მსოფლიო ომის 
დროს „ზურგში“ მყოფი ქალები – ცოლები, დედები, დები და ქალიშვილები, 
აგრეთვე, შეყვარებულები, მეგობარი და ნათესავი ქალები. ისინი ძირითადად 
რეგიონებში ცხოვრობდნენ: იმერეთში, რაჭაში, სამცხე-ჯავახეთში, გური-
აში. მხოლოდ რამდენიმე მათგანი იყო თბილისიდან. ბევრის საცხოვრებელი 
ადგილი დაუდგენელია. 

ყველა წერილის ავთენტურობა და სტილი დაცულია. ამ ფორმით მათი შე-
ნარჩუნება მიგვითითებს ავტორების წერის სტილზე, ეპოქის ხასიათზე, წერის 
ტემპსა და ტონზე. ის, ასევე მიუთითებს ავტორების ინდივიდუალურობაზე, 
კომუნიკაციის ფორმებზე, უშუალობასა და ზოგჯერ მანერულობაზე. სტილის 
შენარჩუნება უკეთ გვაგრძნობინებს მიმოწერისას არსებულ ატმოსფეროს. 

მასალის შერჩევის შემდეგ გაციფრულდა ის წერილები, რომლებიც უშუა-
ლოდ საკვლევ კითხვას ეხებოდა. მონაცემები კოდირების ცხრილის მეშვეო-
ბით დახარისხდა. პირველ ეტაპზე, მოინიშნა ყველა შესაბამისი მასალა და 
საკვანძო საკითხებად გაერთიანდა. შემდეგ ეტაპზე საკვანძო საკითხები დაუ-

კავშირდა წარმომშობ საკითხებს, მოხდა მათი ინტერპრეტირება და საკვლევ 
კითხვასთან მიმართებით განხილვა. ბოლო ეტაპზე კატეგორიების მიხედვით 
დახარისხებული მონაცემებიდან გამოიკვეთა ძირითადი ცნებები, კვლევის შე-
დეგად გამოვლენილი მთავარი ასპექტები და გარემოებები.

მასალის გასაანალიზებლად გამოვიყენეთ დისკურსის ანალიზის მეთოდი, 
რომელსაც წერილობით ან ზეპირ ენაში სოციალური კონტექსტის გასაანალი-
ზებლად მიმართავენ (წულაძე, 2018). გარდა წერილების ძირითადი ტექსტისა, 
ყურადღება გამახვილდა მიმართვის ფორმებზე, იმაზე, თუ რას უსურვებდნენ 
ადრესატს; საკვლევ კითხვასთან დაკავშირებულ ფაქტებსა და ემოციებზე; 
ასევე, იმ ზედსართავ სახელებზე, რითაც მოვლენები და განცდები აღიწერე-
ბოდა. გავითვალისწინეთ ის კონტექსტი და ზოგიერთი მოვლენა, რაც წერი-
ლების წერის პარალელურად ვითარდებოდა და გავლენას ახდენდა მათ შინა­
არსსა და ფორმაზე.

წერილებში მოვიძიეთ დამატებითი ინფორმაცია ქალების შრომასა და ფუნ-
ქციებზე მეორე მსოფლიო ომის დროს. ასევე, შევისწავლეთ, თუ რამდენად 
ჰქონდათ ქალებს საზოგადოებრივი და პოლიტიკური ძალაუფლება; ადრესა-
ტების როგორი სახე იქმნებოდა ამ დისკურსებში, და როგორ იცვლებოდა ის 
დროთა განმავლობაში.

არქივში შემონახული ეს წერილები, გარდა იმისა, რომ მნიშვნელოვანი 
წყაროა მოვლენების შესასწავლად, ასევე გვიქმნის წარმოდგენას საბჭოთა 
მეთოდებზე, ემართა ეს მოვლენები. როგორც როჯერ მარკვიკი წერს, მეორე 
მსოფლიო ომის დროს ჯარისკაცებსა და მათ ოჯახის წევრ ქალებს შორის 
მიმოწერა ფრონტზე მყოფებსა და მათ ახლობლებს შორის სივრცითი დაშო-
რების დაძლევის ერთ-ერთი საშუალება იყო. თუმცა, ამ მიმოწერასა და მისი 
მეშვეობით გაბმულ ემოციურ კავშირებს პარტია პროპაგანდისტული მიზ-
ნებითაც იყენებდა. მეორე მსოფლიო ომის დროს თანასოფლელების წინაშე 
ჯარისკაცების წერილების საჯაროდ კითხვა საბჭოთა კავშირში მიღებული 
პრაქტიკა იყო. ხშირად, ამას კოლექტიური საპასუხო წერილებიც მოსდევდა. 
ამ გზით გაბმული ემოციური კავშირების გავლენით, ქალებს უფრო ახლოს 
მიჰქონდათ გულთან ფრონტის ამბები და გამარჯვებაში მათი წვლილიც იზ-
რდებოდა (მარკვიკი, 2018).

თუმცა, გარდა იმისა, რომ წერილები საზოგადოების ნაკლებად პრივილე-
გირებული ჯგუფების შესწავლაში გვეხმარება, ისტორიულ წყაროდ მათ გამო­
ყენებას ახლავს გარკვეული შეზღუდვებიც. დობსონი, პირველი მსოფლიო 
ომის წერილების მაგალითზე, რამდენიმე ასეთ შეზღუდვას განიხილავს: პირ-
ველი ის, რომ ჯარისკაცებსაც და ადრესატ ქალებსაც წერილების წერასთან 
დაკავშირებით გარკვეული ინსტრუქტაჟი უტარდებოდათ, რაც ჯარისკაცებს 
სიმამაცის ჩვენებას, ხოლო „ზურგში“ მყოფ ქალებს გაჭირვებაზე საუბრისგან 
თავის შეკავებას ავალებდა; მეორე, კვლევებმა აჩვენა, რომ წერილების წე-
რისას ავტორებს საკუთარი ცხოვრებისთვის აზრის მიცემა, იდენტობის ძიება 
უფრო ამოძრავებდათ, ვიდრე სინამდვილის ასახვა; დობსონი ასევე საუბრობს 
ომის დროს მოქმედ ცენზურაზე, რაც თავის დაღს ასვამდა მიმოწერას; იგი, 
მიუთითებს პოტენციური მკითხველის ფაქტორზეც, რომელიც ავტორს უბი-
ძგებდა, მის მოლოდინებს მორგებოდა (დობსონი, 2008). ამიტომ, ის, თუ რა 
მეტაფორებსა და არგუმენტებს იყენებდნენ ავტორები მოვლენებისა თუ გა-
მოცდილებების აღსაწერად, ზოგჯერ მართლაც მათ პირად დამოკიდებულებ­



„ᲖᲣᲠᲒᲘᲡ ᲓᲘᲐᲡᲐᲮᲚᲘᲡᲔᲑᲘ“: ᲥᲐᲚᲔᲑᲘᲡ ᲠᲝᲚᲘᲡ ᲐᲡᲐᲮᲕᲐ ᲛᲔᲝᲠᲔ ᲛᲡᲝᲤᲚᲘᲝ 
ᲝᲛᲘᲡᲓᲠᲝᲘᲜᲓᲔᲚ ᲥᲐᲠᲗᲣᲚ ᲞᲘᲠᲐᲓ ᲙᲝᲠᲔᲡᲞᲝᲜᲓᲔᲜᲪᲘᲐᲨᲘ12

ზე მეტყველებდა, ზოგჯერ კი, უბრალოდ, ცენზურისთვის შესაბამისი სტილის 
გამოხატულება იყო. მაგალითად, პირველი მსოფლიო ომის დროს მეთაურები 
ევროპაში განსაკუთრებულ ყურადღებას აქცევდნენ იმას, რომ ჯარისკაცებს 
წინასწარ შემუშავებული ნიმუშების მიხედვით ეწერათ, სადაც ბრძოლა და 
ომის გამოცდილება საზოგადოებისთვის მისაღები ფორმით იქნებოდა გადმო-
ცემული (დობსონი, 2008). ზუსტად მსგავსი შაბლონურობისა და თვითცენზუ-
რის კვალი აჩნევია აღნიშნულ წერილებსაც.

ნახსენები ფაქტორების გამო, კვლევის შეზღუდვაა ის, რომ, სავარაუდოდ, 
ავტორთა და ადრესატთა სათქმელისა და დამოკიდებულებების მნიშვნე-
ლოვანი ნაწილი წერილების მიღმა დარჩა. კვლევის შეზღუდვაა ისიც, რომ 
900‑მდე წერილისგან შემდგარი კოლექცია სრულად ვერ ასახავს მეორე მსო-
ფლიო ომის „ზურგში“ მყოფი ქალების როლსა და სტალინის საოჯახო პოლი-
ტიკის გავლენას მათზე. საარქივო ფონდში შესაბამისი მასალის არარსებობის 
გამო, კვლევაში გამოტოვებულია საქართველოს ურბანულ დასახლებებში 
მცხოვრები და არადომინანტური ეთნიკური ჯგუფის წარმომადგენელი ქა-
ლების პერსპექტივაც. დაბოლოს, ეს საარქივო ფონდი („წერილები ფრონტი-
დან“) ქალების წერილებს თითქმის არ მოიცავს. შესაბამისად, ქალების პერ-
სპექტივაზე მსჯელობა მხოლოდ კაცების საპასუხო წერილებზე დაყრდნობით 
შეიძლება.

ᲬᲔᲠᲘᲚᲔᲑᲨᲘ ᲐᲡᲐᲮᲣᲚᲘ 
ᲥᲐᲚᲔᲑᲘᲡ ᲠᲝᲚᲘ ᲛᲔᲝᲠᲔ 
ᲛᲡᲝᲤᲚᲘᲝ ᲝᲛᲘᲡ ᲓᲠᲝᲡ

ამ ქვეთავში ნაჩვენებია საქართველოში, ე.წ. „შიდა ფრონტზე“ მყოფი ქალე-
ბის ის მრავალმხრივი ფუნქცია, რაც მათ მეორე მსოფლიო ომის დროს დაე-
კისრათ. დასაწყისში აღწერილია მათი გასამმაგებული ტვირთი, რაც ომში 
წასული კაცების საქმიანობების ქალებისთვის გადაბარებას მოჰყვა. ამაში 
შედიოდა გაფართოებული ოჯახის წევრებზე პასუხისმგებლობის აღება, ბავ-
შვების განათლებაზე ზრუნვა, სახლს გარეთ მუშაობა და გაორმაგებული სიფ­
რთხილე „ღირსების დასაცავად“ – საზოგადოების წინაშე ოჯახისა და ქმრის 
ერთგული ქალის, ღირსეული დედის სახის შესანარჩუნებლად. ქვეთავში, 
ასევე აღწერილია ქალების მატერიალური და ემოციური მხარდაჭერა ომში 
წასული ჯარისკაცებისადმი, რომლებსაც სახელმწიფო ტანსაცმლითა და სა-
კვებით სათანადადოდ ვერ უზრუნველყოფდა. განხილულია სექსუალობასთან 
დაკავშირებული რამდენიმე საკითხი და ბოლოს, აღწერილია კაცების საპა-
სუხო რეაქცია ქალების გაჭირვებასა და სულიერ კრიზისზე.

ᲨᲘᲜ ᲨᲠᲝᲛᲐ
გაანალიზებული წერილებიდან ჩანს, რომ ომის დროს ქალებს სამმაგი და­
ტვირთვით უწევდათ მუშაობა. მათ ევალებოდათ შვილების გამოკვებაზე, 
გათბობაზე ზრუნვა, ამასთან, სოფლად მცხოვრებ ქალებს – შინაური ცხო-
ველების მოვლა, მოსავლის მოყვანა და დაბინავება, პარალელურად, კო-
ლექტივში ან საწარმოში მუშაობა. თავდაპირველად, მათ უნდა გადაეხადათ 
გადასახადები, მათ შორის, ნატურალური პროდუქტით, შემდეგ კი, სამხედრო 
პირების ოჯახებისთვის, გარკვეული შეღავათები დაწესდა. ომის დროს ქა-
ლების ეს მრავალფუნქციურობა კარგად ჩანს წერილში, რომელსაც ავტორი 
ცოლს, ოთხი შვილის დედას, უგზავნის: „ბავშები არ დამშიო … რატომ არ 
მწერ მუშაობა თუ დაიწყე … [ბავშვები] ხომ სწავლობენ კარგათ … ეხლა გო-
გონა შეშის რა ქენი ნახერხი თუ იშოვე … ტომრებით მოიტანეთ სიცივით არ 
გაწყდეთ. … ღორების საქმე როგორ არის თუ გაუძელი შენახვით. სიმინდი რა 
ღირს მაქეთ ... კარგს იზამ ლობიო იყიდო ... ეხლა [ი]ეფი იქნება მერე მოიმა-
ტებს და ისე ... ვალი რომ დაიდვა მაინც ბავშები არ დამშენ. პურს თუ შო[უ-
ლობ?] ან თუ გაძლევენ ცალკე ან რაფერ ყიდულობ მომწერე[.] შუაღამეზე 
(…) დგები შარშანდელივით[?]“ (გ. ა. 1941). 

კაცების მობილიზაციის შემდეგ ოჯახზე პასუხისმგებლობა მთლიანად ქა-
ლებს დაეკისრათ. ეს კარგად ჩანს შემდეგ ამონარიდებში: „გუგული შენზეა 
ყველაფერი დამოკიდებული. მარჯვეთ იყავ ბავშვებს ნურაფელს მოაკლებ“ (კ. 
კ. 1942). იგივე ავტორი სხვა წერილში ამბობს: „მოსალოდნელია, ჩემო ერთ-

გულო მე პირი ვიბრუნო თქვენგან და მთლიანად შენი სიცოცხლის მანძილზე 
დაგეკისროს დედისა და მამის მოვალეობის შესრულება ჩვენი მერცხლებისად­
მი, მაგრამ იმედია ამას შეგნებულად შეხვდები და აღარ დამძრახავ“ (კ. კ. 
1945). ამის მაგალითებია შემდეგი ციტატებიც სხვადასხვა წერილიდან: „ახლა 
ვარო ყოჩაღათ მოიქეცი ჩემზედ მტერი არ გაცინო ყველასთან ტკბილათ 
იყავი და ისედ იოლად წახვალ“ (გ. ა. 1942); „გენაცვალე ვალენტინა აბა შენ 
იცი როგორ ჭკუით და პატიოსნად იქნები. მეტი რა შეგაწუხო“ (ნ. ბ. 1944); 
„შენ იქნებ მოახერხო პატარა სამსახური რამე და მტრის ჯინზე ნუ დამირღვევ 
ოჯახს … შენ იცი ჩემო გოგო თუ შეინახავ შენი ბიჭის სახელს“ (კ. ხ. 1942). 
„ისე იყავით მითომ მე მანდ ვარ ხალხს არ აგრძნობინოთ წავიდაო და აგერ 
თუ შნო ქონდათ უკაცოთ ვერ გაუკეთებიათო“ (შ. მ. 1941).

გარდა საყოფაცხოვრებო საკითხებისა და ფიზიკური საჭიროებებისა, ქა-
ლებს ასევე უნდა ეზრუნათ ბავშვების განათლებასა და განვითარებაზე. ეს 
ჩანს იმ წერილებიდან, რომლებსაც კაცები ცოლებს ბავშვების მოვლასთან და-
კავშირებით წერდნენ. ადრესატების შვილების ნაწილი სკოლაში დადიოდა. იმ 
დროს, როცა ქვეყანაში შიმშილი იყო, კაცები ფრონტზე იბრძოდნენ, დედებს 
კი სახლს გარეთ უხდებოდათ მუშაობა, ბავშვებს სკოლაში უნდა ევლოთ და 
მეცადინეობას არ ჩამორჩენილიყვნენ. კორესპონდენციიდან ჩანს, რომ მათ აღ-
ზრდაში მონაწილეობის მიღებას, წერილების საშუალებით, მამების ნაწილიც 
ცდილობდა, თუმცა, ძირითადი პასუხისმგებლობა, მაინც დედებს ეკისრებო-
დათ: „პირველ რიგში უნდა მოგილოცო ქალიშვილის შეძენა მეორე რიგში ის 
რომ შენ გადაიტანე ეგ მდგომარეობა და მესამე რიგში გისურვებ ეგ ბავშები 
აგეზარდოს ისე როგორც ამას მოითხოვს ნამდვილი საბჭოთა დედა ხოლო 
მამა კი ამ მიმართულებით ნაკლებ როლს თამაშობს“ (ტ. ჯ. 1940). შვილების 
მისამართით მამების გზავნილები ძირითადად სწავლას და კარგად მოქცევას 
ეხებოდა. რამდენიმე წერილში ჩანს გენდერული როლები, როცა მამები არიგე-
ბენ გოგოებს, მიეხმარონ დედებს სახლის საქმეებში და და-ძმის მოვლაში. ერთ 
წერილში მამა თავის ქალიშვილების შინ ყოფნისა და სწავლისკენ მოუწოდებს: 
„გიული ჩემი უფროსი ქალიშვილია ვფიქრობ არც ერთხელ არ გააჯავრებს დე-
დას. ყველაფერში მოეხმარება დედას და მოეხმარება გოგონას რომ გახადოს 
მოწინავე მოწაფე = დღეში 2 საათს ამაცადინებს. რაც შეეხება გოგონას მაგი 
ჩემი გოგოა და ჩემი ხათრით კარგად იმაცადინებს ეზოს ბოვშვებს არ აყვება 
და ისე ჭკუით იქნება რომ ყველას გაუკვირდება“ (კ. ხ. 1942). 

ქალებს, ამასთანავე, მოეთხოვებოდათ, რომ ყოფილიყვნენ „ღირსების დამ-
ცველნი“, შეენარჩუნებინათ „სახელი“ და, როგორც წერილების ავტორი კაცები 
ამბობდნენ, „მტერი არ გაეცინებინათ“. ამაში იგულისხმებოდა ოჯახის სათანა-
დოდ გაძღოლა და ქმრებისადმი ერთგულება. ერთგულების მოთხოვნა ხანდა-
ხან ხუმრობის და მინიშნების ფორმით ჟღერდა: „ქიო ქალიშვილი როგორ არის 
შენ შარი უნდა მოგდო მე მად არ ვიყავი ჩემი წამოსვლიდან 5 თვის შემდეგ 
ბოში გეყოლა იქნებ სხვისია თქვენ ბიძია კერესელიძეებს აგეთი ჯიში გქო-
ნიათ რომ 5 და 4 თვეში შეგიძლიათ ბავში გეყოლოთ ამიტომ მაქვს უფლება 
შარის ძიებისა (ამას გამგები გაიგებს ხოლო რომ გაიგოს არ გაეცინოს ან 
გლახა გუნებაზე არ დადგეს)“ (ტ. ჯ. 1940). სხვაგან კი ის წერს: „ისე ქიო ზო-
გიერთი ქალი არ არის მაგ საკითხში გასამტყუნარი ვინაიდან გამოდის ადამი-
ანი ბუნებით რომელსაც მოთმენა არ შეუძლია ვინაიდან მოთხოვნილება აწუ-
ხებს აპა რა ქნას თავის სიკვდილს ისევ აგეთ გზაზე დადგომას არჩევს. არათუ 
ქალი არამედ კაცებიც უამრავი არიან ასეთები და სხვა“ (ტ. ჯ. 1941).

მაშინაც კი, როდესაც ქალები სახლს გარეთ მუშაობდნენ, წერილებიდან 
ჩანს, რომ ანაზღაურებად სამსახურში ქალის მუშაობის უფლება ყველა კა-
ცისთვის თავისთავადი არ იყო. კაცების თვალში ქალების დასაქმების საწი-
ნააღმდეგო არგუმენტს ისიც ამყარებდა, რომ ომის დროს საბჭოთა კავშირში 
ქალების სამუშაო პირობები იმდენად რთული, ხოლო ანაზღაურება იმდენად 
მწირი იყო, რომ მათ ის გადარჩენისთვისაც ძლივს ჰყოფნიდათ. მაგალითად, 
წერილებში რამდენიმე ადგილასაა ნახსენები ქალების დასაქმების საკითხი, 
სადაც კაცები ადრესატ ქალებს შინ დარჩენასა და ოჯახის მოვლას ურჩევენ: 
„ასე ჩემო გოგო მწერ შენი სამსახურის ამბებს _ მეც ასე მგონია_ სჯობია სახ­
ლში იყვე და ბავშვებს მიხედო. მით უმეტეს რომ იმედი მაქვს აქედან დაგეხ-
მარო _ ახლა მომავალში ველი ხელფასის გადიდებას და ცხადია შენ (გაურ-
კვეველია) მოუმატებ. ჩემზედ არაფერი იჯავრო _ მოიზამთრე ჭკვიანურათ. 
ბავშვებს მოუარე და თავს მოუფრთხილდი _ ეს ყველას სჯობია _ ცხადია 
უსამსახურობა მოგაკლდება(?) მაგრამ რაუყოთ“ (რ. ი. 1944). ერთ წერილში 
ქმარი ცოლს თავისი პროფესიით, მასწავლებლად დასაქმებას ურჩევს, რადგან 
ავტორს ეს ქალისთვის უფრო „შესაფერის“ პროფესიად მიაჩნია: „გუგული შენ, 
რომ მწერ იქ მუშაობის დაწყებას არ გირჩევ, სანამ მე ვარ შენ იმუშავე შენ 
სპეციალობაზე სკოლებში ეგ პროფესია ქალისათვის კარგია, რაც შეეხება იქ 
სადაც იწერები მე კარგად ვიცი რაც არის მანდ მომუშავეს რკინის ნერვები 
უნდა ჰქონდეს მოკლეთ მე მინდა შენ განაგრძო მუშაობა შენს სპეციალობაზე 
აწ შენ იცი“ (კ. კ. 1945). როგორც აღნიშნული ციტატებიდან ჩანს, ავტორი კა-
ცები, რომლებსაც ამ საკითხში სახელმწიფოც უმაგრებდა ზურგს, არ იყვნენ 
მზად ქალთა ემანსიპაციისთვის. 

ᲤᲠᲝᲜᲢᲖᲔ ᲛᲧᲝᲤ ᲯᲐᲠᲘᲡᲙᲐᲪᲔᲑᲖᲔ ᲖᲠᲣᲜᲕᲐ
ქალები შინ დარჩენილ ოჯახის წევრებსაც უვლიდნენ, და ფრონტზე წასულ კა-
ცებზეც ზრუნავდნენ. ეს ზრუნვა გამოიხატებოდა როგორც მატერიალურ, ისე 
ემოციურ მხარდაჭერაში. როგორც ზემოთ ითქვა, ომში წასული ჯარისკაცების 
საჭიროებებს სახელმწიფო სათანადოდ ვერ უზრუნველყოფდა. მათ უწევდათ 
უკიდურესი შიმშილისა და სიცივის ატანა. ამიტომ, ხშირად ითხოვდნენ და 
იღებდნენ კიდეც ოჯახებიდან ფულად დახმარებასა და ამანათს („პასილკას“). 
განსაკუთრებით სჭირდებოდათ თბილი, ნაქსოვი წინდები და ტანსაცმელი. მა-
გალითად, ერთი ავტორი წერს: „მამას უთხარი და ის გაშოვნინებს სადმე, და 
მასთან ერთად აუცილებლად შალისაც. და კიდევ გთხოვ სასწრაფოდ თორემ 
ცუდადაა საქმე სიცივისაგან“ (ა. რ. 1940). მეორე ავტორი ცოლს წინდებისა და 
ხელთათმანების გაგზავნას ავალებს: „ქიო კიდევ რა უნდა გააკეთო შენ თუიცი 
და რაზე გწერ ამ წერილს ან თუ მოახერხოდ და არ შეწუხდეთ იქნებ წინდები 
და ხელთათმანები გამომიგზანოთ ხელთათმანები თეთრი არ ივარგებს მალე 
გაჭუჭყიანდება და იქნებ თეთრი და შავი მატყლი აურიოთ ან რუხვი მატ­
ყლი იშოვოდ ან შეაღებიე და თან სხვას მოაქსოვიე და ფული მიეცი ისე რომ 
ეს საქმე მალე გააკეთე და გამომიგზანე“ (ტ. ჯ. თარიღი უცნობია). წერილები-
დან ჩანს, რომ მარტო დარჩენილი ქალები ახერხებდნენ და მნიშვნელოვან მა-
ტერიალურ დახმარებას უწევდნენ ომში წასულ ოჯახის წევრებს. წინდებისა და 
ტანსაცმლის გარდა, ფრონტზე აგზავნიდნენ ფულს, სასმელს და სხვა არამალ-
ფუჭებად პროდუქტს: „ქიო პასილკა თუ გამოგზავნო ლიდას უთხარი ჩამოიტა-
ნოს ჩვენი თხილი [შემო]სული იქნება და ცოტა გამოგზავნეთ, ყველი ხმელი და 

პატარა ბოთლით არაყი ჩადგით რბილად ბიჭებს მოსდით აქ და შეიძლება ჩუ-
მად დალევა“ (ტ. ჯ. 1940). ქალები ამანათით გზავნიდნენ ქაღალდსაც წერილე-
ბისთვის, რადგან, ჯარისკაცების მონათხრობით, სამხედრო მეცადინეობისთვის 
დარიგებული რვეულები არ ჰყოფნიდათ და ქაღალდის დეფიციტი იყო. 

ქალები ომში წასული კაცების მიმართ ემოციურ მხარდაჭერასაც გამო-
ხატავდნენ. მართალია, საარქივო ფონდში, „წერილები ფრონტიდან“, ქალე-
ბის წერილები თითქმის არ გვხვდება,  მაგრამ ამის დადგენა შესაძლებელია 
ჯარისკაცების იმ წერილებიდან, სადაც ისინი ქალებს თავიანთ განცდებზე 
ესაუბრებიან. ის, რაც კაცი ავტორების წერილებიდან ირკვევა, შეიძლება, 
რამდენიმე ნაწილად დაიყოს: ერთი, რომ კაცი ავტორები ქალებს უყვებოდნენ 
(დროის იმ მუდმივი სიმწირის მიუხედავად, რასაც 12-საათიანი წვრთნებისა 
თუ სამხედრო მოქმედებების გამო განიცდიდნენ) თავიანთი ემოციების, თავ­
გადასავლების, დაკვირვებების, აღმოჩენების, გასაჭირისა თუ პატარ-პატარა 
სიხარულის შესახებ, რასაც წვრთნისა და ომის დროს აწყდებოდნენ; მეორე, 
იძენდნენ მხნეობასა და თავშესაქცევს წერილების წერითა და კითხვით; მე-
სამეც, იკმაყოფილებდნენ სახლიდან შორს ყოფნით გამოწვეულ ახლობლების 
ნახვის სურვილს: „შეგაწყინე თავი ამდენი წერილებით მარა როცა წერილს 
ვწერ ცოტა არ იყოს ვერთობი“ (ტ. ჯ. 1940). წერილებში ასევე ჩანს, რომ ჯა-
რისკაცებისთვის განსაკუთრებული მნიშვნელობა ჰქონდა სახლიდან გამოგ-
ზავნილ სურათებს. ეს მათ ამხნევებდა და მოტივაციას უმაღლებდა: „სურათი 
ძალიან კარგი გიქნია რომ გამოგიგზანია თითქოს შენ მენახე ისე იმოქმედა“ 
(ტ. ჯ. 1940), წერს ერთი ავტორი ცოლს, მეორე კი ოჯახის წევრებს: „სურა-
თები რომ არ გამომიგზანო ამ წერილს რომ მიიღებ სამუდამოთ ჩემი სახელი 
არ ახსენოთ მიტო რომ სურათების შეხედვით ვმხნეობ და გულს ვაყოლებ“ 
(ლ. ჭ. 1938). წერილების საშუალებით ემოციის გაცვლით ქალები ომისდროი-
ნდელი მოვლენების ერთგვარი თანამონაწილეები, მეხსიერების მატარებელნი 
ხდებოდნენ. ეს კომუნიკაცია ჯარისკაცებს საკუთარ თავსა და წარსულთან 
აკავშირებდა: „ახლობლებისგან შორს მყოფი ადამიანისთვის კორესპონდენცია 
ასრულებს წარსულისა და აწმყოს გამაერთიანებლისა და საკუთარი თავის 
შეცნობის ფუნქციას“ (დობსონი, 2008). ამგვარად, ქალები, უბრალოდ იმ ადა-
მიანებად ყოფნით, ვისთვისაც ავტორებს წერილების მიწერა შეეძლოთ, ემო-
ციური მხარდამჭერის ფუნქციას ასრულებდნენ.

მაშასადამე, ომის დროს ქალების მზრუნველის ფუნქცია ოჯახსა და ომში 
მყოფ ახლობლებზე ვრცელდებოდა. ეს ჩანს როგორც კაცების მიმართვების 
გაანალიზებისას, ისე იმ სასაუბრო თემების ანალიზისას, რასაც ომისდრო­
ინდელი კორესპონდენცია ეხებოდა. წერილების შესწავლისას აღმოჩნდა, რომ 
ქალების მისამართით ნათქვამი სიტყვა „მოუარე“ თითქმის ორმოცდაათჯერაა 
გამოყენებული; ასევე, ხშირია სიტყვები „მიხედე“, „იზრუნე(ბ)“ და ა.შ. იგივე 
კომპონენტი ჩანს იმ თემებშიც, რაზეც კაცები წერილებში დედებსა და ცო-
ლებს ესაუბრებიან: ტანსაცმელი, კვება, სითბო, საკუთარი ჯანმრთელობა. 
ავტორები დედებს ხშირად სწერენ თავიანთ გარეგნობაზე, გამძლეობაზე, 
იმაზე, თუ როგორ აქებენ სხვები. ქალებთან მიმოწერაში ბევრჯერაა ნახსე-
ნები სიტყვები: „წინდა/ები“, „შარვალი“, „ხელთათმანები“ („ფე(ლ)ჩათქები“), რაც 
ამანათის სახით იგზავნებოდა. ფულის, ტანსაცმლისა და ფეხსაცმლის გარდა, 
მათში იყო: თუთუნი, პაპიროსი, არაყი, ღვინო, ჩირი, ნიგოზი, ხმელი სუნელი... 
– პროდუქტები, რაც კაცებს სახლთან აკავშირებდა, მათ ძირითად საჭიროე-
ბებს ფარავდა, ან უბრალოდ ზრუნვის გამოხატულება იყო. 

ᲙᲐᲪᲔᲑᲘᲡ ᲛᲘᲛᲐᲠᲗᲕᲔᲑᲘ
ბუნებრივია, ომით გამოწვეული გაჭირვების გამო ქალები სულიერ კრიზისსაც 
განიცდიდნენ, თუმცა, პატრიოტი საბჭოთა ქალისთვის ამის გამოხატვა მიზან­
შეუწონლად ითვლებოდა. წერილებით ირკვევა, რომ ახალ რეალობასთან 
შეგუება ბევრ ქალს უჭირდა. ზოგჯერ ისინი საკუთარ წუხილზე ომში მყოფ 
კაცებს სწერდნენ. კაცების პასუხებიდან ჩანს, რომ ქალებისთვის ემოციის გა-
მოხატვა შეუფერებელი იყო. მოეთხოვებოდათ, დაეფარათ ან სულაც უგულე-
ბელეყოთ სევდა, შიში თუ დათრგუნვილობა: „ვერიკო! ჭირიმე გავიგე რომ 
მოწყენილობას იმჩნევ ძალზე, ეს შეუძლებელია, რადგან ბავშებზე ცუდათ 
იმოქმედებს და მეორეს მხრივ იმას გამოხატავს რომ ოჯახის მოვლა არ შე-
გიძლია[.] რაზედ უნდა აგრძნობინო ეს გარშემო მყოფთ როდესაც შეგიძლიან 
თავისუფლად განაგო საქმე? ან კიდევ მოწყენილობა და ტირილი გააკეთებს 
რასმე? შენ ხომ იცოდი ხოლმე რომ სახლს არასფერს არგიხარო? ასე რომ 
თითონ იყავი მაშინაც და ეხლაც უნდა იდიასახლისო როგორც წესია ამაში 
ფიქრი არ მეპარება“ (კ. კ. 1942). მეორე წერილში, უფრო მეტიც, უზღუდა-
ვენ ქალს თავის განცდებზე საუბარს: „შენ თუ გახსოვს მე ერთჯერ მოგწერ[ე] 
ცუდს ნურაფერს მომწერთქო მარა შენ მაინც არ იშლი და კერძოდ რა ქიო 
იწერები „რომ ძალიან ცუდად ვარ ლამის არი გავსულელდე ქვების სროლა 
დავიწყო“. და სხვა ქიო ეხლა გთხოვ აწი ასეთს ნუ მომწერ რომ კვდებოდე მა-
ინც მე ჩემი დარდი მყოფნის დღე და ღამე არ მძინავს მე რომ მაიდან წამო-
ვედი მას შემდეგ რამდენი გაჭირვება ნავხე ეხლაც რა მდგომარეობაში ვართ 
შენ რაიცი ან სხვამ მარა მე მაინც გწერ რომ კარგად ვართქო ვინაიდან ვიცი 
ძალით თუ არ მომკლა ვინმემ ამ 2 წელიწადს არ მოვკვდები და სულს გავი-
ტან როგორც იქნება მიუხედავად იმისა ყოელ წუთში სიკვდილს უნდა ელო-
დეს აქ კაცი“ (ტ. ჯ. 1940). შემდეგ კი დასძენს: „და შენც ქიო გაიმაგრე თავი 
ვიცი შენც როგორ მდგომარეობაში იქნები ქალის გული ყოველთვის სუსტია 
კაცის გულზე მარა რავქნათ ბუნების კანონს უნდა დავემორჩილოთ, შენ შენს 
მშობლებთან მაინც ხარ მშობლების მზრუნველობა მაინც გექნება ავადაც რომ 
გახდე, თავის სახში რომ ადამიანი მოკვდება ისიც ბედნიერებაა, მე პირადათ 
ქიო აქიდან თუ დავბრუნდი არაფრისა არ შემეშინდება ცხოვრებაში რაც არ 
უნდა შემხვდეს მიტო რომ აქ კაცი უკანასკნელ გაჭირვებამდე მიდის და იტანს 
შენ კი როგორც გამოუცდელი არ გინახავს ჯერ არაფერი გაჭირვება სუსტი 
ხარ უბრალო რამე გაშინებს რაც არ ვარგა“ (იქვე).

ომის თანმხლები შიმშილისა და გაჭირვების ფონზე, ოჯახის ხელმძღვანე-
ლის ფუნქციის შესრულება მარტო დარჩენილი ქალებისთვის ადვილი არ იყო. 
კაცების ნაწილი მათ ამხნევებდა და არწმუნებდა, რომ ისინი ყველაფერს გა-
ართმევდნენ თავს, ნაწილი უბრალოდ თანაუგრძნობდა, ნაწილი კი პირიქით 
– შინ დარჩენილ ქალებს ამუნათებდა და აუბრალოებდა მათ გასაჭირს ფრონ­
ტზე წასულ ჯარისკაცებთან, და იმ ქალებთან შედარებით, ვინც შეიარაღე-
ბული იბრძოდა ან სამედიცინო დახმარებას უწევდა დაჭრილებს.

გამხნევებისას, კაცები მიუთითებდნენ იმ ფაქტზე, რომ თავად კარგად 
იყვნენ და ცოლებს, დედებს, დებსა თუ შვილებს მათზე არ უნდა ედარდათ, 
მთავარი იყო, ადრესატები ყოფილიყვნენ კარგად. ამ წერილებში სიტყვა „ჯავ­
რი“ ასობით ადგილას არის გამოყენებული შემდეგ კონტექსტში: „ჩემზე არ 
იჯავროთ“, „არ მიჯავროთ“. ეს ფრაზები ზოგ რამდენიმესტრიქონიან წერილში 
ორჯერ და სამჯერაც კი გვხვდება. ისინი შთააგონებდნენ ცოლებს, რომ, გა-
ჭირვების მიუხედავად, საკუთარი თავებისა და ბავშვებისთვის მოევლოთ. 

ზოგჯერ ქალებს კარგად ყოფნისკენ ბავშვების გამო მოუწოდებენ: „გუგული 
ნურაფელს მოერიდები იმისათვის რომ ჯანმრთელობა შეინარჩუნო, რომ ბავ­
შები კარგად იქნეს“ (კ. კ. 1941). ზოგი კი, ქალის როგორც ოჯახის მმართვე-
ლის როლს, მასკულინურ ტერმინებში ხედავდა: „ასთე თქვა ვაშკაცი ქალი ყო-
ფილაო[,] ... და ზოგიერთი წუწუნა ქალები რომ არიან კაცები სახლში ყავთ 
და კიდევ წუწუნებენ. ასთე რომ შენი იმედი მაქვს კიდევ მაგრათ იყავი გო-
გონა არ შეშინდე 5 სულის შენახვა ხუმრობა არ არის მარა სწორეთ ეხლა გმა-
რთებს გამაგრება მოუარე თავს მოუარე ბავშებს რაც გეგეწყოს“ (გ. ა. 1942). 
ავტორების ნაწილი გამხნევებას პროპაგანდისტული ტერმინებით გადმოსცე-
მდა: „ეხ ქიო სხვა რაღა თავი შეგაწყინო იყავი კარგად ყოჩაღად არ დაგლა-
ხავდე მტერი არ გაახარო დადეგი და იბრძოლე ისე ცხოვრებისათვის რო-
გორც ბოლშევიკი აქ ქალები ჰაერში ისე დაფრენენ როგორც ჩიტები“ (ტ. ჯ. 
თარიღი უცნობია). ზოგი კი ამ გამხნევებას პოლიტიკურ მიზნებს აფუძნებდა: 
„ჩემო მერცხლებო, მალე დადგება დრო გავუსწორდებით მტერს გავანადგუ-
რებთ ბოლომდე და სიხარულით შევხვდებით [ერთმანეთს]. ახლა ცუნცულებო 
აკოცეთ დედას ტუჩზე ჩემგან“ (კ. კ. 1941). ავტორებზე, სავარაუდოდ, გავლე-
ნას ახდენდა პროპაგანდა და ომის ცენზურა, რაც მსგავსი შინაარსის ფრაზებს 
„სავალდებულოს“ ხდიდა. წერილების შაბლონურობა არ ნიშნავს, რომ ისინი 
გამოუსადეგარია. ამ წერილებისადმი დისკურსული მიდგომა გვიჩვენებს, რომ 
მიუხედავად იმისა, რამდენად „სარწმუნოა“ ისინი, მაინც გვაძლევს გარკვეულ 
ინფორმაციას, თუნდაც იმით, თუ რა თემებზე დუმს ავტორი, ან რა თემაზე სა-
უბრისას მიმართავს „კლიშეებს“ (დობსონი, 2008). 

ავტორების ნაწილი თანაუგრძნობდა გაორმაგებული მოვალეობების წი-
ნაშე დარჩენილ ქალებს და ცდილობდა, სიტყვიერად გამოეხატა მხარდაჭერა: 
„შენ იცი ჩემო ქეთუნია და შენმა სინდისმა თუ როგორ მიხედავ ჩვენს საცო-
დავად თავმოყრილ ოჯახს ბოვშვებს. კიდევ გთხოვ რომ იმათხოვრო ჩვენი სა-
ბოლაოდ დაღუპვამდის ან დაბრუნებამდის – ბავშვებს ნუ დააშორებ ეყოფა 
მაგათ სიობლე – ლუკმა პური აჭამე ოღონდ ერთად გყავდეს ჭუჭულებივით 
შენ კრუხივით დააჯექი ბავშვებს და ამით შენ ჩემს სიყვარულს და ხათრს 
1000ჯერ მოიგეფ!“ (კ. ხ. [1942])

კაცების ნაწილი კი ამუნათებდა ადრესატ ქალებს, თუ ისინი გაჭირვების 
გამო დაიჩივლებდნენ. მაგალითად, დამუნათება გვხვდება ამ წერილში, სადაც 
ავტორი შინ დარჩენილ ქალებს ფრონტზე მებრძოლ ქალებს ადარებს: „აქეთ 
თქვენისთანა გოგოები სანიტრები არიან ხელში ავტომატი უჭირავთ და სა-
ნიტარ მანქანით დადიან და დაჭრილები გამოყავთ ზურგში მებრძოლ სანიტ-
რებს და ისინი ახვევენ თქვენ თამარა ეთერა თამარა ბაბო ეგენი დადიხართ 
ძროხებივით კიარაფერი გეწყინოთ“ (მ. ა. თარიღი უცნობია). საბჭოთა კავში-
რის მკვიდრი სხვა ქალების სიმამაცისა და გამძლეობის მაგალითად მოყვანა 
და ადრესატებთან შედარება ამ წერილების კიდევ ერთი ტენდენცია იყო. 
ერთ-ერთი წერილის ავტორი აღნიშნავს, რომ „დიდი გმირობა გამოიჩინეს 
უკრაინის ქალებმა, ხიშტზე ეგებოდნენ და მაინც გზადაგზა საჭმელებს გვიყ-
რიდნენ კოლონაში. ასე თავგანწირვით იბრძოდნენ ქალები“ (დ. ბ., 1942). აქ 
გასათვალისწინებელია ის ორმაგი სტანდარტი, რომლითაც საბჭოთა რიტო-
რიკა ქალებს ომში მონაწილეობის ფორმას განუსაზღვრავდა. ერთი მხრივ, 
ის ადამიანებს თანასწორობისკენ მოუწოდებდა ყველა სფეროში, მათ შორის, 
სამხედროში, ხოლო, მეორე მხრივ, ომში წასვლის მსურველ ქალებს შინ და-
რჩენისა და წარმოებაში ჩართვისკენ უბიძგებდა. არწმუნებდა, რომ ეს იყო 

მათი პატრიოტული მოვალეობა სამშობლოს წინაშე. ამ ფონზე, ქალების მი-
მართ ურთიერთგამომრიცხავი მოლოდინები არსებობდა. 

რამდენიმე ავტორი დედას და ცოლს საყვედურობს, რომ უფრო ხშირად არ 
უგზავნიან წერილებს, რისი მიზეზიც, როგორც იმავე წერილებიდან ირკვევა, 
ის არის, რომ მათ წერა-კითხვა სათანადოდ არ იციან: „ახლა ვაროჯან წერილს 
რომ ვწერ რატომ არ მიგზავნი წერილს შენ თუ არიცი კარგათ წერა და გეზა-
რება როგორც უნდა დაწერო მე მაინც მივიღებ“ (გ. ა. 1941); „განსაკუთრებით 
შენზე ვაგზავნი ხშირად წერილს დედა არც ერთი წერილი არ მიმიღია ცოდუა-
ვარ დაწერევინეთ ვინმეს და გამომიგზავნი“ (ხ. გ. 1942). ზოგი კი, მას შემდეგ, 
რაც სამხედრო მეცადინეობისას რუსულს სწავლობს, აქილიკებს ადრესატ 
ქალს, თუ ის რუსულადვე არ უპასუხებს. 

ამ წერილებში ხშირია კაცების მხრიდან არა მხოლოდ გამხნევება, არამედ 
დარიგება და ჭკუის სწავლება ოჯახური საქმეების მართვასა თუ სხვა ყოფით 
დეტალებთან დაკავშირებით. დარიგებებში ხშირად იგრძნობა საკუთარ უპი-
რატესობაზე მითითება, დაყვავება და ენის მოჩლექვით საუბარი: „კატუშა აპა 
შენ იცოდე და შენმა ქალობამ შენ გენაცვალე როგორ მაგარ ქალობას გამო­
იჩენ და ამავე დროს თავდაბლობას შენი ოჯახის წევრებთან. ისე მოუარე ყვე-
ლას და პატივი ეცი სახლში რომ თუ გინდა მე ვიყო იქ და მე უყურებდე შენს 
ყოველივე კარგ მოქმედებას და კარგი ქალობას. რაც შენ გეხება და რაზედაც 
მოვალე ხარ პირველ რიგში თვალ ყური ადევნე და მოუარე ბებიას, დედას 
და მამაჩემს თავთავის რიგზედ“ (ა. ა. თარიღი უცნობია). მსგავსი დამრიგებ-
ლური ტონია შემდეგ ციტატაშიც: „პური როცა კი დაგჭირდეთ მიხვიდოდეთ 
მირანასთან გამოიტანდეთ. ძაღლებს და საქონელსაც მიაქცივეთ ყურადღება 
ქერს უყიდამდეთ აჭმევდე ვირს მასთან ერთათ მანდ წუწუნი არ დაიწყოთ 
მამნაგრებელი აქ არ ყავსო შივრები არ დარჩეთ“ (ი. მ. თარიღი უცნობია). შე-
დარებით მკაცრად ჟღერს დარიგება შემდეგ ციტატაში: „ჭკუით იყავი არავის 
არაფელი აწყენინო თავს ნურვის გაალანძღვინებ თორემ მერმედ შენ ცოლი 
არ იქნები – მე მიყვარხარ შენ და არ იფიქრო ვერ დაქთმობ. ნუ გაავდები 
იყავი ყველაზე თანდაბალი. ბავშვებს კარგად მოუარე“ (ა. კ. 1941). იგივე ტენ­
დენციაა შემდეგ ციტატაში: „ლილი სხვა რამის შეძენას თავი დაანებე, შეძე-
ნას მერეც მოვესწრებით, და ამ ზამთარში შენც და ბავშვიც თბილად ჩაიცვით 
და ეცადეთ არ გახდეთ ავათ, ეცადეთ თორემ მე ხომ ხედავთ შორს ვარ და 
ვერაფერს დაგეხმარებით, ეცადეთ შენ გენაცვალე“ (ა. რ. 1940). გარდა იმისა, 
რომ ეს დამრიგებლური ტონი ავტორებსა და ადრესატებს შორის უთანასწო-
რობაზე მიუთითებს, ამ ამონარიდებში ჩანს ისიც, რომ ქალად ყოფნა მოვლით, 
ზრუნვითა და სახლის საქმეების კარგად მართვით განისაზღვრებოდა.

ᲡᲔᲥᲡᲣᲐᲚᲝᲑᲐ
კიდევ ერთი თემა, რაც გაციფრულებულ წერილებში გამოიკვეთა, სექსუალო-
ბაა. სექსუალობის შესახებ ტექსტები რამდენიმე თემად იყოფა: ინტიმური სა-
უბრები პირად მიმოწერაში; ქალთა რეპროდუქციული საკითხები ომის დროს; 
დაპყრობილ ქვეყნებში ქალების გაუპატიურება და ორმაგი სტანდარტები 
ქართველი და საბჭოთა კავშირის სხვა რესპუბლიკებში მცხოვრები ქალების 
მიმართ. ამ ოთხი საკითხის გაანალიზება გვეხმარება, უკეთ აღვიქვათ გენ­
დერული როლები მეორე მსოფლიო ომის დროს საბჭოთა საქართველოში. 

პირად კორესპონდენციაში, რამდენადაც არქივში შემონახული წერილები 
ამის თქმის საშუალებას გვაძლევს, კაცები ქალებთან სექსუალობაზე საუბარს 
თავს არიდებენ, მაშინ, როდესაც კაცებისადმი მიწერილ წერილებში უფრო 
ღიად და დაუფარავად განიხილავენ სექსუალობის საკითხებს. მიმოწერაში 
თითქმის მხოლოდ ერთ ავტორთან ვხვდებით ცოლთან ინტიმურ საუბრებს. 
მისი წერილებიდან ირკვევა, რომ მათ განსაკუთრებული ურთიერთობა ჰქონ­
დათ. ავტორი დეტალურად უყვება ცოლს თავისი ყოველდღიური ცხოვრე-
ბის, გამოცდილებების, შთაბეჭდილებების შესახებ. ასევე, ინტერესდება მისი 
მდგომარეობით და სთხოვს, ესაუბროს თავისი ცხოვრების შესახებაც. ერთ-
ერთ წერილში ის უყვება სიზმარს, სადაც ის ცოლთან ინტიმურ სცენას წარ­
მოიდგენს: „ქიო გუშინწინ სიზმარში გნახე, გეცვა შავი ოტის კაბა ქე რომ 
გაქვს, კარგად იყავი და ვიფიქრე ჩემი დაშორება მოხდენიათქო და რაღაც რა-
ღაცეები კიდევ. ისე ქიო მე ხშირად გნახულობ სიზმარში მხოლოდ ერთი მე-
ორესთან შორს ვდგავართ და რატომღაც არ ვლაპარაკობთ თითქოს რაღაც 
წინააღმდეგობა იყოს აღმართული ჩვენ შორის“ (ტ. ჯ. 1941). იგივე ავტორი 
სხვა დროსაც აგზავნის მსგავს წერილს: „გუშინ შენი წერილი რომ წავიკითხე 
უკვე საღამო იყო. რომ დავწევ სიზმარში გნახე რო იცოდე როგორ ფორმებში 
(შენ გაიგე) და თავს კმაყოფილად ვგრძნობდი ხოლო გაღვიძების შემდეგ კი 
უკმაყოფილოდ. ... ჯარში ცოლიანი ხალხი არ უნდა მოჰყავდეთ მაგრამ რას 
იზავს კაცი ადამიანი თავის თავს არ ეკუთნის როგორც გიბრძანებენ ისე უნდა 
გააკეთო“ (ტ. ჯ. 1941). ინტიმურ ურთიერთობაზე საუბრობს კიდევ ერთი 
ავტორი შეყვარებულთან: „რა იქნებოდა რომ ახლა აი ამ პატარა მაგიდასთან 
ერთად ვისხდეთ ანდა ახლა ამ მინუტში სადაც თქვენ დგეხართ თუ ზიხართ 
ამ წერილის კითხვის დროს ერთად ვიყოთ და ერთმანეთის ცქერით მაინც 
ვტკბებოდეთ თუ მეტი არაფერი რაა მეტი კიდევ თქვენ მიხვდით რასაც ვგუ-
ლისხმობ“ (ს. შ. თარიღი უცნობია).

ომის დროს საბჭოთა კავშირში ქალების რეპროდუქციული ჯანმრთელობის 
საკითხს ეხება რამდენიმე წერილი. კორესპონდენციიდან ჩანს, რომ ერთ-ერთი 
ადრესატი ქალის, ქიოს მსგავსად, სხვა ქალებიც იყვნენ იმ მომენტში ორსუ-
ლად, როდესაც მათი ქმრები ომში წავიდნენ. ამან მათ ფიზიკურ და ფსიქიკურ 
ჯანმრთელობაზეც მოახდინა გავლენა. ის, რომ მათ მშობიარობისა და შე-
მდგომი პერიოდისთვის სათანადო პირობები არ ჰქონდათ, ჩანს ქმრების წე-
რილებიდან, სადაც ურჩევდნენ, წასულიყვნენ ნათესავებთან და სხვა ახლობ­
ლებთან, ვინც შეძლებდა მათ უკეთესად გამოკვებას: „ეხლა ქიო მომწერე 
წერილი შენს მიერ გადატანილი მდგომარეობა როგორც წარსული ისე ეხლან­
დელი არსებული ისე ქიო აწი დაისვენებ მაგ მიმართულებით ხოლო ისეც მო-
უარე თავს ისე რომ ჯანმრთელობა შეინარჩუნო და გასუქდე ამ გაზაფხულზე 
ადი სხვავაში იქ კარგი ჰაერია ჭამაზე ნუ დაიწყებ უკან წევას“ (ტ. ჯ. თარიღი 
უცნობია). წერილების მიხედვით, ახალგაზრდა, ორსულ და ახალნამშობიარებ 

ქალებს, საოჯახო საქმიანობებთან პირისპირ დარჩენის გარდა, ზოგჯერ საც­
ხოვრებლის ძებნა, ნათესავებთან, ან უცხო ოჯახში შეხიზვნა უწევდათ. რო-
გორც დასაწყისში აღინიშნა, ომის დროს რეპროდუქციული ჯანმრთელობის 
პირობები მკვეთრად გაუარესდა. გაიზარდა დედათა და ბავშვთა სიკვდილია-
ნობა, აბორტების რიცხვი. იმის გამო, რომ 40-იან წლებში საბჭოთა კავშირმა 
აბორტს ბრძოლა გამოუცხადა, ის დედათა სიკვდილიანობის მთავარ მიზეზად 
იქცა. ომით გამოწვეული დაშორების, რეპრესიების, ტყვეობისა და მსხვერ-
პლის შედეგად, ბევრი ქალი დაქვრივდა ან მარტოხელად იქცა (მარკვიკი, 
2018).

სექსუალობის შესახებ კიდევ ერთი თემა, გაუპატიურება, გამოიკვეთა კო-
ლეგისადმი ნიკა აგიაშვილის1 წერილში, სადაც ის გერმანელების მიერ აღე-
ბული ქალაქის შესახებ წერს: „ერთის გავლით დავათვალიერეთ ის [ქალაქი], 
მაგრამ ნოვოჩერკასკი არ დამავიწყდება. ის ქალაქი იმ ღამეს აიღეს გერმა-
ნელებმა და ალბათ ახლა ისინი დასეირნობენ და აწიოკებენ ნოვოჩერკასკის 
ლამაზ გოგონებს!“ (1942). გაუპატიურება როგორც ომის იარაღი მეორე მსოფ­
ლიო ომის დროს არაერთ მონაწილე ქვეყანაში გამოიყენებოდა, თუმცა ის კა-
ცობრიობის წინაშე ჩადენილ დანაშაულად ბოლო დრომდე არ უღიარებიათ 
(კოპელონი, 1998).

საბჭოთა ცენზურის გამო, ფონდში დაცული წერილები არ იძლევა მასა-
ლას წითელი არმიის ანალოგიურ ქმედებებზე, თუმცა ჩანს ნაწილი ქართველი 
წითელარმიელების დამოკიდებულება სხვა საბჭოთა ქვეყნების მკვიდრი ქა-
ლების მიმართ. რამდენიმე წერილში ავტორი კაცთან მიმოწერისას ყურად­
ღებას ამახვილებს სხვა საბჭოთა ქვეყნების ქალების სექსუალურობაზე და 
ქართველი კაცების მიმართ მათ განსაკუთრებულ ინტერესზე: „დიდ განსაც-
დელში ვართ ბიჭები პირ აქეთ გვეხვეწებიან გოგოები გული არ უშლიან რომ 
ფული მოგვცენ აქეთ ისეთი ხურუშიანები არიან ცხელ-ტრაკა გოგოები არიან 
მეტი რომ არ შეიძლება ასთე არის ჩვენი საქმე ქალაქში რომ გავალთ ქალი 
და კაცი ყველა ჩვენ მოგვჩერებიან ქართველები არიანო“ (ლ. ჭ. თარიღი უც-
ნობია). ერთ-ორ წერილში ვხვდებით საბჭოთა სხვა რესპუბლიკის ქალე-
ბის უხეშ და დამაკნინებელ მოხსენიებასაც სექსუალურ კონტექსტში, რაც 
ადგილობრივი და ქართველი ქალების მიმართ მათ ორმაგ სტანდარტებზე 
მიუთითებს. 

1	 (1903-1984) მწერალი და ჟურნალისტი.

ᲡᲢᲐᲚᲘᲜᲘᲡ ᲞᲝᲚᲘᲢᲘᲙᲐ 
ᲥᲐᲚᲔᲑᲘᲡ ᲛᲘᲛᲐᲠᲗ

ამ ქვეთავში, მეორე მსოფლიო ომის წერილებზე დაყრდნობით, გაანალიზებუ-
ლია სახელმწიფოს პოლიტიკა „შიდა ფრონტზე“ მყოფი ქალების მიმართ. და-
საწყისში საუბარია მათ სამუშაო პირობებსა და ომის საწარმოებლად შემო­
ღებულ გადასახადებზე; შემდეგ მიმოხილულია სახელმწიფოს დახმარება, 
რომელიც მარტოხელა ქალებისთვის დაწესდა; ეს თავი, ასევე, ნაწილობრივ 
შეეხება სტალინური რეპრესიების გავლენას ქალებზე მეორე მსოფლიო ომის 
დროს და პროპაგანდას, რომელიც ქალებს მსხვერპლის გაღებისკენ მოუწო-
დებდა. ბოლოს, მოყვანილია ქალის წერილი საარქივო კოლექციიდან, რომე-
ლიც მის პერსპექტივას გამოხატავს.

სახელმწიფოს პოლიტიკის შესახებ, წერილებზე დაყრდნობით, ორ ასპექ-
ტზე შეიძლება საუბარი: ერთი მხრივ, ჩანს, რომ ომის დასაწყისში ქალებს იძუ-
ლებით ართმევდნენ საქონელს კოლექტივში ჩასაბარებლად. მეორე მხრივ კი, 
ომის მომდევნო წლებში სახელმწიფო გარკვეულ დახმარებას გასცემდა ჯა-
რისკაცების ოჯახებისთვის, თუმცა, ეს საკმაოდ ბიუროკრატიული პროცესი 
იყო და ისიც უცნობია, რამდენი ქალი სარგებლობდა ამით, ან ყველასთვის 
თანაბრად ხელმისაწვდომი იყო თუ არა ეს დახმარება. 

„ყველაფერი ფრონტისთვის!“, მოუწოდებდა ქალებს საბჭოთა პროპაგანდა. 
აქცენტი კეთდებოდა დედობაზე, ოჯახსა და სამშობლოზე. ქალებს ამ სამი 
იდეისთვის უნდა გაეღოთ შრომითი და ადამიანური მსხვერპლი. საბჭოთა 
პრესა ხშირად გამოსახავდა ქალებს, რომლებიც ამგვარი მსხვერპლშეწირვით 
მისაბაძი უნდა ყოფილიყვნენ: საწარმოებში დაზგებთან, ან ომში მიმავალ ვა-
ჟებთან გამომშვიდობებისას (მარკვიკი, 2018). პატრიოტული ლოზუნგების 
გარდა, ქალთა მობილიზებისთვის კოლმეურნეობებში შეიქმნა პარტიული 
ორგანიზაციები, რომლებსაც იქ დასაქმებული ქალები უნდა წაეხალისები-
ნათ. წამახალისებელი შეჯიბრებების გარდა, არსებობდა ჯარიმებიც მათთვის, 
ვინც თავს აარიდებდა გაზრდილ სამუშაო საათებს, ან არასათანადოდ შეას-
რულებდა თავის მოვალეობას. ხუთწლიან შრომით ბანაკებში გადასახლება 
ემუქრებოდა არამხოლოდ მათ, არამედ, ტყვედ ჩავარდნილთა და იმ ჯარისკა-
ცების ოჯახებსაც, ვინც უნებართვოდ დაიხია უკან. ქალები იხდიდნენ გადა-
სახადებს პროდუქტების, ფულის, შეშისა და საწვავის სახით (მარკვიკი, 2018). 

წერილებიდან ირკვევა, რომ ომის დაწყებიდან გარკვეული პერიოდის შემ­
დეგ, ქალების ზოგიერთ კატეგორიაზე: ასაკოვანი ქალები, ორსულები ან 
ახალშობილთა დედები – სახელმწიფო ფულად დახმარებას გასცემდა და გა-
დასახადებზე შეღავათებს აწესებდა. თუმცა, ამავე წერილებიდან ჩანს, რომ 
დახმარებით სარგებლობა საკმაოდ რთული პროცესი იყო. ომში მყოფ კაცებს 
ამისთვის სპეციალური საბუთი უნდა გამოეგზავნათ. ფოსტა ცუდად მუშა-
ობდა და გამუდმებით იკარგებოდა წერილები. გარდა ამისა, ზოგჯერ ჭირდა 

იმის გარკვევა, თუ რომელი პირი თუ უწყება გასცემდა ამ დახმარებას. „ლილი 
გაიგე ფულს სად მოგცემენ ჩაქვში ვანში თუ ცხაკაიაში და აქედან მე სპრავ­
კას გამოგიგზავნი და აიღე ის პენსია რომელიც არის შრომის უნარმოკლებუ-
ლებზე შენ გერგება 3-სულის. დედა, მამა და ბავშვი. მომწერე აუცილებლად“ 
(ა. რ. 1940); იმავე თემას ეხება მეორე ავტორიც: „შენ ეხლა მიეცი განცხადება 
რომ შენ და დედას მოგეცეთ დახმარება ორივეს 100 მანეთი თვეში, შენ აიღებ 
როგორც ფეხმძიმე ხოლო დედაი როგორც ჩემ რჩენაზე დაწერილი. გიმეორებ 
არაფერზე იჯავრო“ (ა. ე. 1942). 

ამ წერილებიდან უცნობია, რამდენად საყოველთაო იყო სახელმწიფოს ეს 
დახმარება და ყველას შეეძლო თუ არა მისით ესარგებლა. მართალია, სტა-
ლინმა ომში წასულთა ოჯახებისთვის დახმარება დააწესა, მაგრამ სინამდვი-
ლეში ამისთვის საჭირო რესურსი ქვეყანაში არ არსებობდა: „საბჭოთა არქი-
ვები ყურმოკვრით გვაწვდის ინფორმაციას მეორე ფრონტის შესახებ, სადაც 
წითელი არმიის ჯარისკაცებისა და ოფიცრების ცოლები და შვილები, საკვე-
ბის, ტანსაცმლის, გათბობისა და საცხოვრებლის სიმწირის პირობებში გადა-
რჩენისათვის იბრძოდნენ“ (მარკვიკი, 2018). 

შინ დარჩენილი ქალების ნაწილს, როგორც წერილებიდან ჩანს, სამხედრო 
სამსახურში მყოფი კაცებიც ეხმარებოდნენ, თუმცა, აქაც იკვეთება დახმარე-
ბის მიღების სირთულეები – ჯარისკაცები ყოველდღიურად აგზავნიდნენ შესა-
ბამის საბუთს იმ იმედით, რომ რომელიმე ჯერზე მაინც მიიღებდა ადრესატი. 
საბუთი ხშირად იკარგებოდა, იგვიანებდა, ხოლო ვადამდე გაუნაღდებლობის 
შემთხვევაში, უქმდებოდა: „მე გიგზავნი ამის ჩათვლით შვიდ წერილს, შენგან 
კი მივიღე ერთი – მომწერე ადესტატით თუ ღებულობდი ფულს ის კი ვიცი, 
რომ 1942 წლის იანვრიდან მაისამდე არ მიგიღია, ადესტატის დაკარგვის 
გამო, ხოლოდ მაისიდან ახალი ადესტატი იყო გამოგზავნილი ნაწილის მიერ, 
[...] ღებულობ თუ არა მაცნობე“ (კ. კ. 1945).

მომდევნო წერილში ჩანს, რომ საბჭოთა ტერორის წინაშე „დამსახურე-
ბული“ წითელარმიელების ოჯახებიც კი დაუცველები იყვნენ. წერილი აღ-
წერს, როგორ ასახლებენ ომში მყოფი კაცის ცოლ-შვილს საკუთარი სახლიდან: 
„ელიკო მივიღე თქვენი წერილები და მერიკოს სადაც იწერებით რომ ბინას 
მედავებიანო მაიორს ასახლებენ ბინაშიო მე ბინას ვერავინ წამართმევს მე სა-
მამულო ომის მებრძოლივარ (გაურკვეველია) ოთხჯერ ჭრილობა მიმიღია ამხ 
სტალინმა კარგათ იცის ჩვენი ნაწილის გმირული ბრძოლები ამიტომ მე წი-
თელი დროშის ორდენით დამაჯილდოვეს და სხვა მრავალი ჩემი ამხანაგები[.] 
ბინის შესახებ წერილი გამოუგზავნე ცეკას მდივანს ამხ. ჩარკვიანს ის უსათო-
ვოთ დაგეხმარებათ და თუ არდაგეხმარათ მოიწერეთ ახლა ამხ. სტალინს მი-
ვწერ წერილს ესკი დიდი სირცხვილი იქნება საქართველოს ხელმძღვანელო-
ბისათვის ასეთი უკანონო მოპყრობა მებრძოლის ოჯახის მიმართ“ (გ. მ. 1943). 

შემდეგ წერილებში, რომლებიც სტალინური გმირი დედის ხატს ეხმიანება, 
კაცები შინ მყოფ ქალებს პროპაგანდისტული ტერმინებით ამხნევებენ. ოჯა-
ხის წევრების ამ ჩვეულ მიმოწერაში საბჭოთა ოფიციალური რიტორიკა და-
მახასიათებელი ფრაზებით შემოდის: „ასე ჩემო მარი შენც მხნედ იყავ და მა-
გრათ არაფერზედ არ იდარდო. დარდი ლაჩრების საქმეა. საქმე მოითხოვს ასე 
ვისაც უყვარს სამშობლო ვისაც უყვარს დიდი სტალინი ვისაც უყვარს დედა 
მამა და ცოლშვილი ის არ დაზოგავს თავს სამშობლოს დაცვისათვის და შეს-
წირავს თავს ეხლა რას გწერ მე მაინტერესებს თქვენი ამბავი როგორ ხართ ან 

შენ ან ბავშვები ან ჩვენები“ (ნ. ც. 1941). ავტორი კაცები ამ პროპაგანდისტულ 
წერილებში დედებსა და ცოლებს გამაგრებისკენ წითელი არმიის, სტალინის, 
ან საბჭოთა სამშობლოს გამო მოუწოდებენ: „ახლა დედაკაცო ჩემი ამბავს რომ 
ხარ დაინტერესებული ან არ გცივაო ან არ დაქცხაო ხომიცი მხედარ ყველა-
ფერს აიტანს ბევრიც დაქცხეს, ბევრიც შეგცივდეს ისევ მხედარ უნდა იყო 
ჩვენ წითელ არმიას ეჯავრება სიბულიანტები“ (შ. მ. 1941). ეს წერილები იმე-
ორებს მეორე მსოფლიო ომის დროს საბჭოთა კავშირში შექმნილი ქალის რო-
ლურ მოდელს, რომელსაც „დედასამშობლოსთვის“ უსიტყვოდ უნდა გაეღო 
მსხვერპლი.

ომის მეორე ნახევრიდან „დედასამშობლოსა“ და სტალინის გამო მსხვერპლ-
შეწირვა გამარჯვებისა და ბედნიერი მომავლის დაპირებამ შეცვალა: „...საბო-
ლოოდ გავანადგურებთ [ფაშიზმს], შეგვეძლება ერთმანეთის ნახვა, მანამდე 
უნდა გამხნევდე და იმარჯვო, მოუარო თავს[,] ბავშებს“ (კ. კ. 1942). „ელიკო 
რაშვრებით ბავშვები როგორ არიან ხომ კარგათ სწავლობენ რაცგინდა გა-
გიჭირდეს სწავლას ნუ მოაცდენკი ისწავლონ ფრიადებზე როგორ არის საქმე 
ცხოვრება ძალიან ხომ არგიჭირთ უნდა მოითმინოთ ყველაფერი ომის ბრალია 
ომი მალე დამთავრდება და საბჭოების ქვეყანაში ცხოვრება საამური იქნება...“ 
(გ. მ. თარიღი უცნობია). როგორც ამ ციტატებიდან ჩანს, ავტორები შინ მყოფ 
ქალებს ფაშიზმზე გამარჯვების სახელით ამხნევებდნენ. ავტორები მტრის 
ხატზე მითითებით ამართლებდნენ გაჭირვებას, შორს ყოფნას, გაუსაძლის პი-
რობებში ოჯახის მიტოვებას: „თუ მსხვერპლი შევიქენი არც არის გასაკვირი 
შენ იცი და ბავშვების აღზრდამ მე დარწმუნებული ვარ არ მოაკლებ უჩე-
მობით ხელს“ (ნ. ც. თარიღი უცნობია). აქ კი შვილია რიტორიკის ადრესატი: 
„ჩემო რუსუდან, გენაცვალოს მამა: შენ იცი როგორ კარგად მოიქცევი, დედას 
არ გააჯავრებ, სამაგალითო მოწაფე იქნები და ხელს შემიწყობ ფაშისტების 
გაწყვეტაში. ბევრს გაკოცებთ შენ და დედას. იყავი ჯანმრთელად და კარგად“ 
(ს. რ. 1942). 

დაბოლოს, საინტერესოა, ისმის თუ არა ამ წერილებში ქალების ხმა, მათი 
პოზიცია, რამე სახის წინააღმდეგობა? საარქივო ფონდში, „წერილები ფრო-
ნტიდან“, ძალიან ცოტა წერილია ქალისა, თუმცა, ერთი მათგანი ახლობელი 
ადამიანის დაკარგვით გამოწვეულ განცდებს გამოხატავს: „10 საათია, ბავ­
შვებს სძინავთ რა ბედნიერები არიან რომ არაფერსა გრძნობენ... მე კი ამ 
წერილს უკვე მერამდენედ ვკითხულობ და წერილის შინაარსი დღემდე ვერ 
გამომიტანია, რა არის რომ ცრემლები წინ მისწრებენ… ნუთუ ეს წერილიც 
რომელიც ჩემი ბიჭიკოს ხელებით დაწერილია ჩემამდე აღწევს და სწორედ 
ეს ხელები რომელიც ერთ დროს ჩემთვის ჩვეულებრივი იყო დღეს რამდენად 
სანატრელია....ნუთუ ამით დამთავრდა ყველაფერი.. ნუთუ ჩემს შვილებს მამა 
არ ეყოლება?..ნუთუ ჩემმა ბავშებმა მამასავით ობლობაში უნდა გაატარონ?...
ოხ ღმერთო... ისევ ცრემლები, ნუთუ ამოდენა ცრემლებით ვერ უნდა გამო-
ვისყიდო ის ადამიანი რომელიც ჩემთვის ესოდენ ძვირფასია...ჩემი შვილების 
მამა... საკვირველია როგორ იტევს ეს პატარა გული ამდენ ბოღმას?...მეტი 
აღარ შემიძლია! ნორა“ (ნ. ი. 1943). წერილში ჩანს, რომ ავტორი ტკივილთან 
ერთად მონატრებას, გაურკვევლობას, სასოწარკვეთას, სინანულს, უსამა-
რთლობასაც განიცდის, თუმცა ამ ყველაფერს ხმამაღალი წინააღმდეგობით 
არ გამოხატავს.

ᲨᲔᲯᲐᲛᲔᲑᲐ

კვლევა აჩვენებს, რომ გავრცელებული შეხედულება, თითქოს მეორე მსო-
ფლიო ომმა ქალების სამხედრო მონაწილეობით, ეკონომიკაში მასობრივი ჩა-
რთვითა და პატრიარქალური ოჯახების მართვის სადავეების ხელში აღებით, 
ქალების ემანსიპაციას შეუწყო ხელი, სიმართლეს არ შეესაბამება. თანასწო-
რობის შესახებ საბჭოთა რიტორიკის მიუხედავად, ემანსიპაციის არსებითი 
პრაქტიკა ამ წერილებში არ ჩანს. პირიქით, ვხედავთ, რომ ქალები ტრადი-
ციულ გენდერულ როლებს ასრულებდნენ, მაშინაც კი, თუ სახლს გარეთ მუ-
შაობდნენ. იმ წერილებში, რომლებშიც ქალთა ემანსიპაცია რამე სახით იკვე-
თებოდა, ჩანდა, რომ პროცესი ავტორების აზროვნებასა და ურთიერთობის 
სტილში ომამდე იყო დაწყებული. 

შინამეურნეობასა და წარმოებაში ლიდერის პოზიციის დაკავება, ფუნქციე-
ბისა და საქმის გაორმაგება, უცნობია, უტოვებდა თუ არა ქალებს დროსა და 
შესაძლებლობას, საკუთარი და კაცების გენდერული როლების ხელახლა გა-
სააზრებლად. სახელმწიფო არათუ ხელს უწყობდა მათ, არამედ ომის ფონზე 
გაუარესებული ჯანდაცვის პირობებში, შეზღუდვებს აწესებდა აბორტზე, 
ზრდიდა ქალებისა და გოგოების სამუშაო საათებსა და გადასახადებს. ამგვა-
რად, მეორე მსოფლიო ომის დროს, დედობისკენ მუდმივი მოწოდების მიუხე-
დავად, საბჭოთა კავშირში არ არსებობდა დედისა და ბავშვის საჭიროებების 
შესაბამისი პოლიტიკა. ხოლო რეპრესიების მსხვერპლნი ხდებოდნენ იმ ჯა-
რისკაცების ოჯახები, რომლებიც უკან დაიხევდნენ ან ტყვედ ჩავარდებოდნენ.

ჩამოთვლილი მიზეზები ცხადყოფს, რომ მეორე მსოფლიო ომის დროს საბ-
ჭოთა კავშირში ქალები დიდწილად კვლავ „ზურგის დიასახლისებად“ მოია-
ზრებოდნენ, რაც მკვეთრად განსხვავდებოდა იმ თანასწორუფლებიანობისა-
გან, რაც ადრეული ბოლშევიკების მოწოდებებში ისმოდა. 

ᲓᲐᲜᲐᲠᲗᲘ

წერილების სია:

1)	 გამარჯობათ გოგონა შოთა ელგუჯა მედიკო და ირმა ტუხლა ფაჩა 
მაჩაჩა – გრიშა (გრიგოლ) ალხაზაშვილი, 16 ოქტომბერი 1941

2)	 სალამი გუგულის და გოგონებს! კოტე კუხალეიშვილი, 13 იანვარი 1942

3)	 სალამი გუგულის ნანას და ლალის! კოტე კუხალეიშვილი,  
25 იანვარი, 1945

4)	 სალამი ჩემს საყვარელ ცოლსა და შვილს, გიორგი აკოფაშვილი,  
2 იანვრი 1942

5)	 სალამი გენაცვალე ვალენტინა, ნიკოლოზ ბოკუჩავა,  
20 ოქტომბერი 1944

6)	 ჩემო ქეთო, კარლო ხეთერელი, 17 მარტი 1942

7)	 სალამი მარიამ დემჩეკოვს, შაქრო მოსულიშვილი, 2 აგვისტო 1941

8)	 სალამი ქიოს!!! ტიტე ჯაფარიძე, 28 მაისი 1940

9)	 ქეთო, გუგული – გოგონა! კარლო ხეთერელი, 25 თებერვალი 1942

10)	 სალამი ქიოს! ტიტე ჯაფარიძე, 20 იანვარი 1940

11)	 სალამი ქიოს, ტიტე ჯაფარიძე 2 მარტი 1941

12)	 სალამი გუგულის! კოტე კუხალეიშვილი, 28 დეკემბერი 1941

13)	 სალამი ქიოს! ტიტე ჯაფარიძე, თარიღი უცნობია

14)	 სალამი გუგულის ნანას და ლალის! კოტე კუხალეიშვილი, 24 ნოემბერი 
1941

15)	 გამარჯობა გოგონა, შოთა, ელგუჯა, მედიკო, ირმა, გრიგოლ 
ალხაზაშვილი, 5 ოქტომბერი 1942

16)	 სალამი თვალიდან მოუშორებელო ცოლშვილო – შალიკო, მარო, მარგო, 
საშა, მარუსა! კარლო ხეთერელი, [8 აპრილი, 1942]

17)	 სალამი ჩემო ვერიკო! კონსტანტინე კავილაძე, [6 აპრილი 1942]

18)	 სალამი ქიოს! ტიტე ჯაფარიძე, 23 აპრილი 1940

19)	 დავით ბრეგაძის დღიური, 1942 წ.

20)	 სალამი ჩემს საყვარელ ცოლს და შვილს, გიორგი აკოფაშვილი,  
23 დეკემბერი 1941

21)	 მხურვალე სალამი ამდენი ხნის უნახავ დედას, ხარიტონ გვასალია, 1942

22)	 კატუშას, ალექსანდრე ახვლედიანი, თარიღი უცნობია

23)	 წერს მეუღლეს, მაროს, ილია მთვლიშვილი, თარიღი უცნობია

24)	 სალამი ჩემს თამრიკოს! ალექსანდრე კახიანი, 9 ოქტომბერი 1941

25)	 ჩემო ლილი, ავთანდილ რუხაძე, 17 ოქტომბერი 1940

26)	 სალამი ქიოს! ტიტე ჯაფარიძე, თარიღი უცნობია

27)	 სალამი ქიოს! ტიტე ჯაფარიძე, 2 აპრილი 1940

28)	 სალამი ქიოს! ტიტე ჯაფარიძე, 12 აპრილი 1940

29)	 სალამი ქიოს!! ტიტე ჯაფარიძე, 20 (გაურკვეველია) 1940

30)	 სალამი ძმაო გოგი, ლადო ჭიჭინაძე, ოქტომბერი 1938

31)	 სალამი ქიოს! ტიტე ჯაფარიძე, 9 თებერვალი 1941

32)	 სალამი ქიოს! ტიტე ჯაფარიძე, 15 ივნისი 1941

33)	 სალამი საყვარელ და დაუვიწყარ ლიზიკოს, სტეფანე შალვაშვილი, 
თარიღი უცნობია

34)	 სალამი ქიოს! ტიტე ჯაფარიძე, თარიღი უცნობია

35)	 ძვირფასო ძმაო გოგი! ნიკა აგიაშვილი, 18 სექტემბერი 1942

36)	 სალამი ძმაო გოგი, ლადო ჭიჭინაძე, თარიღი უცნობია

37)	 სალამი ლილი! ავთანდილ რუხაძე, 20 მარტი 1940

38)	 ჩემო დარო! ალექსანდრე ელიზბარაშვილი, 9 იანვარი 1942

39)	 სალამი ელიკოს, მერიკოს და ბორიას! გიორგი მათიაშვილი,  
28 მარტი 1943

40)	 სალამი ჩემო მარიამ! ნიკოლოზ ცერცვაძე, 20 თებერვალი 1941წ

41)	 სალამი მაროს, შაქრო მესტიაშვილი, 1 სექტემბერი 1941

42)	 ვერიკო ჩემო! კონსტანტინე კავილაძე, 23 იანვარი 1942

